
I. RÉAMHRÁ 

1. Ar an 12 Márta 2018, mar chuid den phlean gníomhaíochta maidir le hAontas na 

Margaí Caipitil, thíolaic an Coimisiún an togra le haghaidh Rialachán ó 

Pharlaimint na hEorpa agus ón gComhairle maidir leis an dlí is infheidhme i ndáil le 

héifeachtaí tríú páirtí ó thaobh sannadh éileamh de1. Tá an togra sin bunaithe ar 

Airteagal 81(2) (Comhar breithiúnach in ábhair shibhialta) den Chonradh ar Fheidhmiú 

an Aontais Eorpaigh agus tá sé faoi réir an ghnáthnós imeachta reachtaigh. Tráth ar 

tíolacadh é, bhí sé á thionlacan ag teachtaireacht ón gCoimisiún maidir leis an dlí is 

infheidhme maidir le héifeachtaí dílsithe na n-idirbheart urrús2 agus ag Measúnú 

Tionchair3. 

2. Is é cuspóir an togra cur le líon na n-idirbheart trasteorann a bhaineann le héilimh agus 

ar an gcaoi sin rochtain a éascú ar mhaoiniú trí rialacha comhchoiteanna easaontachta 

dlíthe a bhunú lena n-ainmneofar cén dlí náisiúnta is infheidhme maidir le héifeachtaí tríú 

páirtí ó thaobh sannadh éileamh de. 

                                                 
1 7222/18 - COM(2018) 96 final. 
2 7358/18 - COM(2018) 89 final. 
3 7222/18 ADD1 REV 1 + ADD2 REV 1. 

3. Is é cuspóir dearbhaithe an togra rialacha aonfhoirmeacha a leagan síos chun an dlí 

náisiúnta a ainmniú lena gcinnfear úinéireacht éilimh tar éis a shannta ar bhonn trasteorann 

agus, dá réir sin, deireadh a chur leis an riosca dlíthiúil agus le hiarmhairtí féideartha 

sistéamacha ar na margaí airgeadais. Ar an ábhar sin, is é an éifeacht a bheidh ag an togra 

deimhneacht dhlíthiúil a thabhairt isteach a chuirfidh infheistíocht trasteorann, rochtain ar 

chreidmheas níos saoire agus comhtháthú an mhargaidh chun cinn. Ba cheart don togra a 

bheith i gcomhréir freisin le hionstraimí de chuid an Aontais atá ann cheana maidir leis 

an dlí is infheidhme in ábhair shibhialta agus thráchtála, go háirithe le Rialachán na 

Róimhe I, an Rialachán Dócmhainneachta, an Treoir Comhthaobhachta Airgeadais, 

an Treoir maidir le Críochnaitheacht Socraíochta agus an Treoir maidir le Foirceannadh. 

4. Ós amhlaidh atá, mhol an Coimisiún mar riail ghinearálta, i gcásanna a bhaineann le 

heasaontacht dlíthe, gurb é dlí na tíre ina bhfuil gnáthchónaí ar an sannóir ba cheart a 

chur i bhfeidhm i dtaca le héifeachtaí tríú páirtí ó thaobh sannadh éileamh de. De réir 

mheasúnú an Choimisiúin, agus an riail sin ann b'fhusa an dlí is infheidhme a thuar, ó 

tharla gurbh fhéidir le tríú páirtithe suíomh an tsannóra a dhéanamh amach roimh ré. 

D'fhonn oiriúnú do riachtanais rannpháirtithe sa mhargadh i dtaca le cineálacha éagsúla 

éileamh (airgead a chreidiúnaítear do chuntas bainc agus éilimh a eascraíonn as ionstraimí 

airgeadais) mhol an Coimisiún go mbeadh dhá eisceacht ann ón riail ghinearálta agus go 

mbeadh feidhm ag dlí an éilimh arna shannadh maidir leis na cásanna eisceachtúla sin. 

Lena chois sin, maidir leis an dlí is infheidhme maidir le héifeachtaí tríú páirtí ó thaobh 

sannadh éileamh de bhun urrúsú de, mhol an Coimisiún go mbeadh rogha ann idir dlí na 

tíre ina bhfuil gnáthchónaí ar an sannóir agus dlí an éilimh arna shannadh, rud a 

chuirfeadh ar chumas oibreoirí, idir mhór agus bheag, a bheith rannpháirteach in 

urrúsuithe trasteorann. 

5. Ar an 13 Feabhra 2019, ghlac Parlaimint na hEorpa a seasamh ar an gcéad léamh 4, agus 

24 leasú ann ar an togra ón gCoimisiún. Caitheadh 546 vóta ina fhabhar agus 35 vóta 

ina choinne, agus staon 62 fheisire. Chloígh PE leis an togra ón gCoimisiún a mhéid a 

bhaineann leis an bhforáil gur cheart éifeachtaí tríú páirtí sanntaí a rialú le dlí na tíre ina 

bhfuil gnáthchónaí ar an sannóir. Scrios na feisirí na forálacha sin den togra inar 

foráladh go bhféadfadh an sannóir agus an sannaí an dlí is infheidhme i ndáil leis an 

éileamh arna shannadh a roghnú mar an dlí is infheidhme i ndáil le héifeachtaí tríú páirtí 

ó thaobh sannadh éileamh de i bhfianaise urrúsú. 

6. Ghlac Coiste Eacnamaíoch agus Sóisialta na hEorpa a thuairim5 maidir leis an togra ar 

an 11 Iúil 2018, agus ghlac an Banc Ceannais Eorpach a thuairim féintionscnaimh6 ar an 

18 Iúil 2018. 

7. Níor bhain an Ríocht Aontaithe ná Éire úsáid as an deis, a leagtar amach in Airteagal 3 

de Phrótacal (Uimh. 21) a ghabhann leis na Conarthaí maidir le seasamh na Ríochta 

Aontaithe agus na hÉireann i dtaca leis an limistéar saoirse, slándála agus ceartais, a 

bheith rannpháirteach i nglacadh agus cur i bhfeidhm an bhirt bheartaithe. I gcur i 

bhfeidhm Phrótacal (Uimh. 22) a ghabhann leis na Conarthaí maidir le seasamh na 

Danmhairge, níl an Danmhairg rannpháirteach i nglacadh an bhirt bheartaithe. 

                                                 
4 6217/19. 
5 11427/18. 
6 CON/2018/33. Níl aon oibleagáid faoi na Conarthaí dul i gcomhairle le BCE. 

II. AN OBAIR SA CHOMHAIRLE 

8. Thug an Chomhairle dá haire, ag an gcruinniú a bhí aici ar an 6 agus an 7 Nollaig 2018, 

an dul chun cinn7 a rinne na hUachtaránachtaí a bhí ann roimhe seo maidir leis an 

gcomhad seo. Bunaithe ar an obair a rinneadh in 2018, d'ullmhaigh an Uachtaránacht 

dhá leagan athbhreithnithe den togra agus scrúdaigh an Mheitheal um Ábhair Dlí 

Shibhialta (Sannadh Éileamh), "an Mheitheal" anseo feasta, an dá théacs sin. Rinneadh 

na téacsanna8 ón Uachtaránacht a scrúdú i gcaitheamh ceithre chruinniú a bhí ag an 

Meitheal, an ceann deireanach díobh ar an 15 Bealtaine 2019. 

9. Lena chois sin, le roinnt míonna anuas, dhírigh an Mheitheal ar shoiléiriú a fháil ón 

gCoimisiún ar ghnéithe airgeadais an togra agus, go háirithe, an ceangal atá ag an togra 

le reachtaíocht an Aontais maidir le seirbhísí airgeadais agus le reachtaíocht eile 

náisiúnta agus idirnáisiúnta a d'fhéadfadh a bheith ábhartha maidir le gnéithe an togra a 

bhaineann le margaí caipitil. Chuidigh toscairí ón Meitheal um Sheirbhísí Airgeadais léi 

sa chúram sin. Ina theannta sin, bhreithnigh an Mheitheal, in éineacht leis an 

gCoimisiún, sraith saincheisteanna dlíthiúla a tarraingíodh aníos maidir leis an togra, 

agus as cuid de na saincheisteanna sin tháinig leasuithe a thíolaic an Uachtaránacht sna 

téacsanna athbhreithnithe uaithi. 

                                                 
7 14498/18. 
8 Is féidir teacht ar an leagan is déanaí i ndoiciméad 7889/19. 

10. Is iad seo a leanas na príomhfhorálacha a pléadh le linn an chéad seimeastair de 2019: 

a) Raon feidhme (Airteagal 1): ba dhíol sásaimh don Mheitheal gur tugadh 

'seachaíocht chonarthach' isteach faoi raon feidhme an Rialacháin d'fhonn 

comhchuibheas a áirithiú le Rialachán na Róimhe I9. Maidir leis na heisiaimh ón 

raon feidhme, is gá tuilleadh caibidlíochta a dhéanamh maidir leis na heisiaimh 

bhreise sin a d'fhéadfadh a bheith ann, agus é á chur san áireamh nach le tuilleadh 

eisiamh a chuideofar le gnóthú iomlán an chuspóra atá beartaithe a bhaint amach 

leis an togra, eadhon, deireadh a chur leis an éiginnteacht dhlíthiúil atá ann anois 

maidir leis an dlí is infheidhme maidir le héifeachtaí tríú páirtí i gcás idirbheart 

trasteorann a bhaineann le héilimh. 

b) Sainmhínithe (Airteagal 2): cé gur coinníodh roinnt sainmhínithe sa téacs ón 

Uachtaránacht mar a mhol an Coimisiún ar dtús iad (e.g. 'sannóir', 'sannaí', 

'gnáthchónaí', 'ionstraim airgeadais'), leasaíodh roinnt eile acu (e.g. 'sannadh', 

'éileamh', 'éifeachtaí tríú páirtí', 'institiúid chreidmheasa', 'airgead tirim') chun iad 

a shoiléiriú. Ina theannta sin, cuireadh sainmhínithe breise nua isteach sa téacs ón 

Uachtaránacht (e.g. 'urrúsú', 'urrúis'). Tá na sainmhínithe sin fós á ngrinnscrúdú ag 

na toscaireachtaí. 

                                                 
9 Rialachán (CE) Uimh. 593/2008 ó Pharlaimint na hEorpa agus ón gComhairle an 

17 Meitheamh 2008 maidir leis an dlí is infheidhme ar oibleagáidí conarthacha 

(An Róimh I), IO L 177, 4.7.2008, lgh. 6-16. 

c) An dlí is infheidhme (Airteagal 4 ): lean an Mheitheal leis an scrúdú ar an riail 

ghinearálta a mhol an Coimisiún (i.e. dlí na tíre ina bhfuil gnáthchónaí ar an 

sannóir) agus na heisceachtaí ón riail sin (e.g. airgead) i bhfianaise na mbuntáistí 

a bhí ag gabháil léi (e.g. a hintuarthacht) agus i bhfianaise na míbhuntáistí a bhí 

ag gabháil léi (e.g. go mbeadh gá le roinnt eisceachtaí, amhail éilimh a eascraíonn 

as ionstraimí airgeadais, mar shampla). Tá sé molta ag roinnt toscaireachtaí 

go mbeadh roinnt eisceachtaí eile ann ach ní mór tuilleadh measúnaithe 

a dhéanamh ar an ngá agus leis an údar atá leo. Lena chois sin, tá roinnt 

toscaireachtaí i bhfabhar riail ghinearálta mhalartach (dlí an éilimh arna shannadh) 

ach go mbeadh gá le roinnt eisceachtaí ón riail sin (e.g. fachtóireacht), agus 

ós amhlaidh atá, déanfaidh an Mheitheal grinnscrúdú ar bhuntáistí (e.g. aithint an 

dlí is infheidhme maidir le héifeachtaí tríú páirtí agus maidir leis an bhféichiúnaí 

faoi réimeas Rialacháin na Róimhe I) agus míbhuntáistí (e.g. níos lú intuarthachta 

a bheith ann) na rialach ginearálta malartaí sin. Go dtí seo, léirigh an grinnscrúdú 

gur féidir na pléití faoin riail ghinearálta is ceart a ghlacadh a nascadh leis na pléití 

faoi raon feidhme an togra. Dá bharr sin, ba cheart leanúint leis an anailís 

shubstaintiúil ar an dá eilimint seo den togra i gcomhthreo agus seasamh 

na Comhairle á ullmhú. 

Sa téacs ón Uachtaránacht breithníodh freisin barúlacha ó roinnt toscaireachtaí 

maidir leis an ngá a bheadh le nascfhachtóir eile i gcásanna ina n-úsáidfí ceart 

urrúis cláraithe ar mhaoin dhochorraithe (morgáistí) nó shochorraithe (gealltáin) 

mar chomhthaobhacht in iasachtú urraithe. Léirigh sna pléití ar an ábhar sin go 

mbeidh gá le nascfhachtóir éagsúil nó, ag brath ar thoradh na bpléití, le foráil a 

shoiléireodh nach ndéantar difear don dlí náisiúnta a bhaineann leis na socruithe 

sin, ach nach mbeidh gá leo ach i gcás ina mbíonn an chomhthaobhacht (an ceart 

urrúis cláraithe) coimhdeach leis an éileamh. Leanfar den scrúdú ar na 

saincheisteanna sin. 

d) Cur i bhfeidhm i dtaca le ham (Airteagal 14): táthar ag druidim leis an aon 

tuairim i bpléití na Meithle nach mbeidh feidhm ag an ionstraim nua ach maidir le 

sannadh éileamh i gcás inar tugadh conradh an tsannta chun críche ar dháta chur i 

bhfeidhm an Rialacháin nó dá éis sin. 

11. Ina theannta sin, rinne an Mheitheal scrúdú ar fhorálacha eile an togra10, nár leasaigh an 

Uachtaránacht nó nár leasaigh sí ach de bheagán, i gcomparáid leis an togra bunaidh ón 

gCoimisiún. I gcás cuid de na forálacha sin, beartaíodh go ndéanfaí soiléiriú ar na 

haithrisí comhfhreagracha. 

                                                 
10 Cur i bhfeidhm uilíoch (Airteagal 3), Raon feidhme an dlí is infheidhme (Airteagal 5), 

Rialacha éigeantacha (Airteagal 6), Beartas poiblí (Airteagal 7), Renvoi a eisiamh 

(Airteagal 8), Stáit a bhfuil níos mó ná córas dlí amháin acu (Airteagal 9), Gaol le forálacha 

eile de dhlí an Aontais (Airteagal 10), An gaol le coinbhinsiúin idirnáisiúnta atá ann cheana 

(Airteagal 11), Liosta na gCoinbhinsiún (Airteagal 12), Clásal athbhreithnithe (Airteagal 13) 

agus Teacht i bhfeidhm agus dáta cur i bhfeidhm (Airteagal 15). 

III. CONCLÚID 

12. Cé go ndearnadh an-dul chun cinn le linn Uachtaránacht na Rómáine, tá anailís 

dhomhain á déanamh go fóill ag na toscaireachtaí ar an togra agus ar an téacs ón 

Uachtaránacht. Dá bhrí sin, agus castacht an togra mar aon leis an tionchar a 

d'fhéadfadh a bheith aige ar na margaí airgeadais agus ar an gcaidreamh le codanna eile 

de dhlí an Aontais á gcur san áireamh, is gá tuilleadh oibre a dhéanamh ar an leibhéal 

teicniúil sula bhféadfaidh an Chomhairle aon chinneadh polaitiúil a dhéanamh. Chuige 

sin, tá an Chomhairle ag súil le hionchur teicniúil breise ón gCoimisiún, ionchur a 

bheidh bunaithe go príomha ar na saincheisteanna airgeadais dá dtagraítear i mír 9. 

13. I bhfianaise an mhéid sin, iarrtar ar Choiste na mBuanionadaithe an tuarascáil seo ar 

dhul chun cinn a chur faoi bhráid na Comhairle chun go dtabharfaidh sí ar aird í ag an 

gcruinniú a bheidh aici ar an 6 agus an 7 Meitheamh 2019. 

